
Аннотация: Ушбу мақолада бетоннинг мустахкамлигига таъсир этувчи 

омилларни эътиборга олган ҳолда, бетон бошланғич қаровнинг оптимал вариантини 

вақтга боғлиқ равишда тавсиялари келтирилган. 

Калит сўзлар: Гидратланиш, портландцемент, бетон, конструкция, полимер, 

дарз. 

 

Бетон қаровининг энг кўп қўлланиладиган усули бетон конструкцияларнинг 

очиқ юзаларини узлуксиз намлаш ҳисобланади. Бунда бетон юзасига сувни яхши 

шимувчи материаллар (чипта, ѐғоч қириндиси, қум) тўшалиб уларни доимий намлик 

холатида сақлаб турилади. 

Тадқиқотчилар бетонга намли қаровни шартли равишда икки даврга бўладилар: 

бошланғич ва кейинги қаров [1]. Бошланғич қаровдан мақсад цементнинг 

гидратланиши учун қулай шароит яратишдан иборат. Бу даврда қотаѐтган бетон 

сиртига сув сепишига йўл қўйилмайди. Бошланғич қаров бетонлаш жараѐни тугаши 

билан бошланади ва бир неча соат давом этади. Бунда бетон юзаси нам 

ўтказмайдиган материал билан (полимер плѐнкаси, брезент) ўралади. 

Қуруқ-иссиқ иқлим шароитида бетон ишларини бажаришга оид турли меъѐрий 

ва тавсиявий хужжатларда бошланғич бетон қаровининг муддатлари турлича 

кўрсатилган. Айрим тадқиқотчилар бетон сиртини намлашни (сув сепишни) 4-6 

соатдан сўнг бошлашни тавсия этсалар [2], айримлари бетонга бошланғич қаровнинг 

давомийлигини атроф-муҳит хароратига боғлиқ равишда белгилашни тавсия этадилар 

[3], яъни харорат 20-40 0С бўлса-5 соатдан сўнг, харорат 5-20 0С бўлса, 14-18 соатдан 

сўнг бошланиши керак деб ҳисоблайдилар. Тадқиқотчиларнинг яна бир гуруҳи эса 

бошланғич қаровни портландцементнинг ушлашиш даврига боғлиқ равишда 

белгилашни тавсия этадилар, яъни уларнинг фикрича бетон сиртига сув сепишни 

цементнинг ушлашиш даври тугагандан сўнг бошлаш мақсадга мувофиқ 

ҳисобланади. Юқоридаги тадқиқотчиларнинг барчаси бошланғич қаров муддатини 

белгилашда асосий меъзон сифатида вақтни қабул қилишган; бошқа омиллар, яъни 

портландцементнинг тури ва активлиги, бетон таркиби, сув-цемент нисбати (С/Ц), 

харорат-намлик шароити эътиборга олинмаган. 

Бетонга бошланғич қаровнинг асосланган меъзонини белгилаш мақсадида 

кейинги йилларда бир қатор тадқиқотлар ўтказилди. Тадқиқотлар натижалари бетонга 

сув сепишни цементнинг ушлашиш даври тугагандан сўнг бошлаш кераклиги 

тўғрисидаги тавсиялар етарли даражада асосланмаганлигини кўрсатди. Ушлашиш 

даври 3 соат бўлган цементдан тайѐрланган бетон 3 соатдан сўнг сувга ботирилди ва 

28 суткадан сўнг аниқланган бетон мустахкамлиги лойиҳа мустахкамлигига нисбатан 

50% кам эканлигини кўрсатди, шунингдек кўплаб дарзлар ва структура бузилишлари 

кузатилди. 

С/Ц=0,6 бўлган бетонларда бошланғич мустахкамлик 0,4-0,45 МПа, С/Ц =0,7 

бўлганда 0,35-0,4 МПа, С/Ц =0,8 бўлганда 0,3-0,35 МПа га етгандан сўнг сепилган сув 

бетоннинг лойиҳа мустахкамлигига таъсир ўтказмаганлиги аниқланди. Бетон 

кўрсатилган бошланғич мустахкамликни олиши учун ѐз пайтида 3-4 соат вақт талаб 

этилса, куз шароитида бошланғич қаров давомийлиги 6,5-7 соатни ташкил этади. 

Бундан кўриниб турибдики бетонга бошланғич қаров давомийлиги учун асосий 

меъзон қилиб вақтни эмас, балки бетоннинг бошланғич мустахкамлигини қабул 

қилиш керак. Бетон ушбу мустахкамликни олиш учун зарур бўлган вақт эса 

цементнинг тури ва активлигига, бетон таркибига, С/Ц га, атроф-мухит хароратига 

боғлиқ бўлиб 3-3,5 соатдан 9-10 соатгача бўлган оралиқда ўзгариб туради. 

Ўтказилган тадқиқотлар натижаларини тахлил қилиш асосида кейинги қаров 

даврида бетонга сепиладиган сувнинг бузувчи таъсирига бардош бериши учун 

бетоннинг бошланғич мустахкамлиги 0,5 МПа бўлиши етарли деб хулоса чиқариш 

мумкин. 

Ҳозирда Республикамизда наъмунавий лойихалар асосида қурилаѐтган уй-

жойлар ва бошқа иншоотларнинг пойдевор қисми бетондан бўлиб, бетонлаш ишлари 

бевосита қурилиш майдонида бажарилмоқда. Ишларнинг асосий қисми йилнинг 

қуруқ-иссиқ даврида бажарилишини эътиборга олсак, бетонга бошланғич қаровнинг 

асосланган меъзонига амал қилиш пойдеворларнинг ва ўз навбатида қурилаѐтган бино 

ва иншоотларнинг узоққа чидамлилигини оширишда мухим амалий ахамиятга эга. 

